
В этой статье с теоритической и практической стороны исследованно 

влияние условий труда придостижений высокого эффективного труда при 

повышения эффективного фонда рабочего времени в производственных 

промышленных предприятиях. Классифицированы профессиональные 

заболевании и травмы возникающиеся при различных физиологических 

изменениях в неблагоприятных условиях труда. А также анализированны 

факторы приводящие к несчастным случаям в неблагоприятных условий труда 

в производственных предприятиях Кашкадарьинской области. 

In this article from the achievements of high effective work at the increase of 

effective fund working hours in the industrial enterprises and the influence of 

working conditions are investigated from theoretical and practical side. Various 

physiological changes that cause professional disease and traumas in adverse 

working conditions are classified. And also the factors bring on accidents and it’s 

causes in adverse working conditions in the industrial enterprises of the Kashkadarya 

region are analyzed. 

Калитли сўзлар: иш вақти фонди, меҳнат самарадорлиги, вақтинча 

меҳнатга лаёқатсизлик, касб касаллиги, жароҳатланиш, меҳнат шароити. 

 

Иш вақти фонди миқдори жамият бойлигининг миқдорини белгилайди. 

Яратилган моддий бойликлар ҳажми, фақат уларни ишлаб чиқаришда 

сарфланган вақтига эмас, балки инсоннинг аниқ фойдали фаолиятнинг 

самарадорлигига ҳамда ўз иш вақтидан самарали фойдаланганлигига 

боғлиқдир. Иш вақти – “ходим иш тартиби ёки графигига ёхуд меҳнат 

шартномаси шартларига мувофиқ ўз меҳнат вазифаларини бажариши лозим 

бўлган вақт иш вақти ҳисобланади”[1]. 

Иш вақти фондидан фойдаланишда ва унинг унумсиз сарф бўлишини ҳар 

томонлама таҳлил қилиш ва беунум сарф бўлаётган иш вақтини бартараф этиш 

меҳнатни илмий асосда ташкил этишнинг асосий вазифаларидандир. Юқори 

меҳнат самарадорлигига эришишнинг шартларидан бири ҳам иш вақти 

фондидан тўлиқ фойдаланишдир, олиб борилган тадқиқотларимиз натижасида 

аниқландики, саноат корхоналарида меҳнат унумдорлигини оширишнинг 30 

фоиз захираси айнан иш вақти фондидан фойдаланиш самарадорлигини 

ошириш ҳисобига эришилган. 

Саноат маҳсулотлари ишлаб чиқариш тармоғида меҳнат 

унумдорлигининг ошиши тармоқда фаолият кўрсатаётган корхоналарнинг 

юқори натижаларга эришиш йўлида самарали фаолиятига боғлиқ. Шу нуқтаи 

назардан Ўзбекистон Республикаси Президенти Ислом Каримов 

таъкидлаганидек: “... ишлаб чиқаришни модернизация қилиш, техник ва 

технологик янгилашга доир тармоқ дастурларининг изчил амалга оширилиши 

натижасида саноат таркибида юқори қўшимча қийматга эга бўлган, 

рақобатбардош маҳсулотлар тайёрлаётган қайта ишлаш тармоқларининг ўрни 

тобора ортиб бормоқда”[2]. 

Саноат корхоналарида иш вақти фондидан фойдаланишни таҳлил 

қилишнинг асосий йўналиши кундалик иш муддати (смена) ичида иш вақти 

йўқотилишини аниқлаш ҳисобланади. Смена ичидаги унумсиз вақт сарфи 

йўқотилишининг катта қисми ташкилий-техник омиллар асосида содир бўлади. 

Бунда хомашё материаллари ва зарур деталларнинг ўз вақтида маҳсулот ишлаб 

чиқариш жараёнида иштирокини таъминланмаслиги, ноқулай меҳнат шароити, 

хавфсиз меҳнат муҳофазаси чоралари кўрилмаганлиги, ходимларнинг 

интизомсизлиги, асосий воситаларнинг маънавий ва моддий эскирганлиги 

ҳамда носослиги сабаб бўлади. 

Айниқса, ҳозирги кучли рақобат ва ишлаб чиқаришнинг жадаллик билан 

ривожланиб бораётган шароитида унумсиз сарфланган ҳар бир дақиқанинг 

баҳоси саноат корхоналарига қимматга тушиши мумкин. Бу албатта, смена 

ичида ҳар бир дақиқанинг унумсиз сарф бўлиши миллионлаб сўмга кам 

маҳсулот ишлаб чиқарилишида ўз ифодасини топади. Шунинг учун, саноат 

корхоналарида иш вақти фондидан самарали фойдаланишни таҳлил қилиш 

долзарб ҳисобланади. 

Саноат корхоналарида иш вақти фондидан самарали фойдаланиш бу 

фақатгина янги техника-технологияни жорий қилиш, ишлаб чиқаришга ресурс 

ва ашёларни жалб қилиш ҳамда иш куни ва унинг давомийлигини ошириб 

боришга боғлиқ бўлмасдан, балки корхонада нормал меҳнат шароитини ташкил 

этишга боғлиқдир. 

Нормал меҳнат шароитини таъминлаш Ўзбекистон Республикаси 

Конституциясининг 37-моддасида “Ҳар бир шахс меҳнат қилиш, эркин касб 

танлаш, адолатли меҳнат шароитларида ишлаш ва қонунда кўрсатилган 

тартибда ишсизликдан ҳимояланиш ҳуқуқига эгадир”[3] деб белгилаб 

қуйилган. 

Иш вақти фондидан фойдаланиш самарадорлигининг ошиши меҳнат 

шароитини яхшиланиши ҳисобига: аввало 1) ходимларнинг меҳнат қилиши 

учун ва ўзларини маҳсулот ишлаб чиқаришда тўлиқ намоён этишларига тўсиқ 

бўлаётган ноқулай меҳнат шароитини яхшилаш; 2) бетоблиги ва турли 

жароҳатлар олиши оқибатида вақтинча меҳнатга лаёқатсизлик натижасида 

юзага келадиган кунлик ва қисқа муддатли иш вақти фондининг йўқотилишини 

камайтириш орқали руй беради. 

Саноат корхоналарида иш вақти фондидан фойдаланиш самарадорлигини 

ошириш борасида олиб борилган тадқиқотларимиз натижасида аниқландики, 

саноатда банд бўлган ишчилар иш вақти фондининг 60-80 фоизи касаллик 

(вақтинча меҳнатга лаёқтсизлик) ва турли жароҳат(бахтсиз ходиса)лар 

натижасида йўқотилган. 

Ушбу ишчиларнинг вақтинча меҳнатга лаёқатсизлиги натижасида 

йўқотилаётган иш вақти фонди йил давомида ўртача 5-8 кун ҳатто 21-28 кун 

ҳам бўлиши мумкин. Бу эса албатта, саноат корхонасининг умумий иш вақти 

фондидан фойдаланиш даражасига салбий таъсир кўрсатади. 

Вақтинча меҳнатга лаёқатсизликни иқтисодий томонидан баҳо берадиган 

бўлсак, у корхонага сезиларли даражада иш вақти фондидан фойдаланиш 

самарадорлигини камайтиради ва маълум миқдордаги вақтинча меҳнатга 

лаёқатсизлик нафақасини тўлаш учун маблағ сарфланишига олиб келади ва 

корхонада маҳсулот ишлаб чиқариш ҳажмининг камайишига таъсир кўрсатиб, 

иқтисодий ҳамда молиявий зарар келтиради. 

Вақтинча меҳнатга лаёқатсизлик натижасида йўқотиладиган иш вақтини 

корхонада яратилган меҳнат шароитига боғлиқ эканлигини назарий ва амалий 

жиҳатдан тадқиқ қилиш муҳим аҳамиятга эгадир. Меҳнат шароитини ўрганиш 

бўйича олиб борилган тадқиқотлар натижаси улароқ ишчиларнинг вақтинча 

меҳнатга лаёқатсизлиги вужудга келишида 35-55 фоизи саноат ишлаб 

чиқаришдаги ноқулай меҳнат шароити натижасида юзага келиши аниқланди. 

Ноқулай меҳнат шароити инсонда турли физиологик ҳолатнинг 

ўзгаришига олиб келиши натижасида инсон организмнинг кучсизланиши ва 

касал бўлишига сабаб бўлиши мумкин. Ишлаб чиқариш жараёнидаги меҳнат 

шароити билан инсоннинг касал бўлиши ўртасидаги боғлиқликни қадимги 

дунёда яшаб ижод этган олимлар томонидан уша даврлардаёқ асосланган эди. 

Милоддан аввалги даврда, Гипокракт томонидан ер ости бойликларини (кўмир, 

темир рудаси) қазиш жараёнида вужудга келадиган чангларнинг инсон 

организмига салбий таъсирини аниқлаган эди. Ҳозирги фан тараққиёт даврида 

санитария-гигиена ҳолатларининг меҳнат шароити ва инсоннинг касал 

бўлишига ўзаро таъсир кўрсатувчи омиллари амалий жиҳатдан асослаб 

берилган. 

Меҳнат шароитига боғлиқ ҳолда юзага келадиган касаллик, бу инсоннинг 

меҳнат фаолиятига боғлиқ ҳолдаги касб касаллигидир. Фақатгина иш 

жойлардаги ноқулай меҳнат шароитлари туфайли ҳар йили республикамиз 

бўйича ўртача ҳисобда мингдан ортиқ ишчилар касб касалликларига чалиниш 

натижасида ногирон бўлиб қолмоқда. Сўнгги 5 йил ичида рўйхатга олинган 

касб касалликларининг 60 фоизидан кўпроғи жисмоний омиллар таъсирининг 

натижасидир. Шуларнинг 35 фоизи шовқин натижасида, 26 фоизи вибрация 

оқибатида, 31 фоизидан ортиғи кимёвий омиллар таъсирида заҳарланиш ва 

касалликка чалиниш ҳолатларидир. 

Касб касаллигининг юзага келиши ишлаб чиқаришда сурункали узоқ вақт 

давомида ноқулай ва ҳимояланмаган меҳнат шароитида меҳнат қилиш 

натижасида содир бўлади. Шуни қайд этиш лозимки, корхонада меҳнат 

фаолиятини олиб бораётган касб касаллигига чалинган ходимлар мунтазам 

равишда тиббиёт кўригидан ўтиб тўриши лозим бўлади. Бу эса албатта иш 

вақти фондига таъсир кўратиб, иш вақтининг йўқолишига олиб келади. Ишлаб 

чиқаришдаги касб касалликларига, асосан инсон нафас олиш органининг турли 

чанглар таъсири остида вужудга келадиган касалликлар туркуми; юқори 

титраш таъсири натижасида юзага келадиган тана титраши касалликлари; турли 

заҳарли ва кимёвий воситалар билан ишлаш оқибатидаги сурункали ва ўткир 

тери, ички ва асаб касалликлари мажмуасидан иборат бўлади. 

Ишлаб чиқариш жараёнидаги меҳнат шароитини ходимнинг касалликка 

чалиниши ҳолатига тушушидаги ўзаро боғлиқлигини аниқлашда вақтинча 

меҳнатга лаёқатсизлик статистик ҳисоби ва ходимларга тиббиёт 

муассасаларида кўрсатилган тиббий ёрдамларни чуқур таҳлил қилиш асосида 

ҳисоблаб топилади [4]. 

Ушбу таҳлил қилиш асосида ишлаб чиқаришдаги турли омиллар 

таъсирида юзага келиши мумкин бўлган касалликлар аниқланади ва меҳнат 

шароитини яхшилаш ҳамда касалликни олдини олиш чораларини кўриш 

имконини беради. 

Шу нуқтаи назардан қайд этиб ўтиш жоизки, ҳалқаро ISO 1999:1975 

стандарт мутахассислари томонидан олиб борилган тадқиқотлар натижасида 

юқори шовқинли ишлаб чиқариш жараёнида банд бўлган ишчиларнинг ёши, 

иш стажи ва шовқин даражасига боғлиқ ҳолда эшитиш аъзоси(қулоқ)нинг 

сусайиши мумкинлиги белгилаб ўтилган. 

Саноат ишлаб чиқаришда юқори шовқин таъсирида банд ва маълум иш 

стажига эга бўлган ишчининг эшитиш аъзосига бўлган таъсирини 1-жадвал 

асосида тавсифлаймиз. 

1-жадвал 

Иш стажи ва шовқин даражасига боғлиқ ҳолда эшитиш аъзосининг 

сусайиш эҳтимоли [5] 

№ Товушнинг эквивалент 

даражаси, дб (дицибел) 

Иш стажи, йиллар 

5 10 15 20 25 30 

Эшитиш аъзосининг сусайиш эҳтимоли, фоизда 

1 2 3 4 5 6 7 8 

1.  80 дан кам 0 0 0 0 0 0 

2.  85 1 3 5 6 7 8 

3.  90 4 10 14 16 16 18 

4.  95 7 17 24 28 29 31 

5.  100 12 29 37 42 43 44 

6.  105 18 42 53 58 60 62 

7.  110 26 55 41 78 78 77 

8.  115 36 71 83 87 84 81 

 

Шуни қайд этиб ўтиш лозимки, тадқиқотларимиз натижасида саноат 

ишлаб чиқариш жараёнида юқори шовқин таъсири остида меҳнат қилаётган 

ишчилар ўзларида чарчоқ ва бирон жараёнга диққатини жамлай 

олмасликларини ҳис этишлари, шунингдек, меҳнат унумдорлиги пасайиши ва 

жароҳатланиш ҳолати юзага келиши, тез-тез ҳато қилиши ва уларнинг меҳнати 

унумсиз ва самарасиз эканлиги аниқланди. Маълум муддат давомида юқори 

шовқин даражасини пасайтириш ҳисобига ишлаб чиқаришда вақтинча меҳнатга 

лаёқатсизлик ҳолатлари камайишига эришилди. 

Албатта, ишлаб чиқариш жараёнида ноқулай меҳнат шароити ва бошқа 

омиллар таъсирида инсон соғлиғига салбий таъсир кўрсатиши натижасида 

пайдо бўладиган касаллик ҳолати саноат корхонаси иш вақти фондининг 

йўқотилишига олиб келади. 

Саноат корхонасида иш вақти фондининг йўқотилиши нафақат ишчининг 

касал бўлиб қолиши оқибатида, балки ишлаб чиқаришга боғлиқ ҳолда содир 

бўладиган жароҳатланишлар натижасида ҳам юзага келади. Ишлаб чиқариш 

жараёнидаги жароҳатланиш, бу инсон танасининг тери ёки айрим қисмларига 

ташқи механик, кимёвий унсур таъсири, суяк синиши ва чиқиши, куйиш, совуқ 

ва электр токи уруши, инсон ҳаёти фаолиятининг бузилишига олиб келадиган 

бошқа чекланишлардан иборат бўлган бахтсиз ходисалардир. 

Ишлаб чиқариш жараёнидаги жароҳатланиш икки турга бўлиб қаралади 

ва баҳоланади[6]: ишлаб чиқариш билан боғлиқ жароҳатланиш ва иш билан 

боғлиқ жароҳатланиш. Биринчи турдаги жароҳатланишга ишчининг маъмурият 

томонидан белгиланган вазифани иш жойида бажариши давомида, цехда, 

корхона майдонида, юк ортиш ва тушириш ёки юкларни бошқа жойга кўчириш 

вақтида олган жароҳатлардан иборат. Иккинчи турдаги жароҳатланишга 

ишчининг корхонага қарашли транспорт воситаларида, ишга бориб келиш 

вақтида, меҳнат сафари вақтида олган жароҳатлари киради. 

Саноат корхоналарида содир бўладиган жароҳатланишлар таҳлилини 

республикамиз иқтисодиётида салмоқли ўринга эга бўлган Қашқадарё 

вилоятидаги саноат ишлаб чиқариш тармоғи мисолида амалга оширамиз (1-

расм)[7]. 

Мазкур 1-расмда келтирилган жароҳатланишлар динамикасидан куриш 

мумкинки, динамика ўсиш тенденциясига эга. Агар 2010 йилда 40 та турли 

жароҳатланишлар қайд этилган бўлса, 2014 йилда бу кўрсаткич 63 тага ёки 

157,5 фоизга ошган. Тармоқлар кесимида мос равишда ўзгаришини таҳлил 

қиладиган бўлсак, кимё саноатида 5 мартага, қурилиш саноатида ва бошқаларда 

2,3 мартага кўпайган. Қишлоқ хўжалиги, озиқ-овқат ва нефть-газ саноатида 

турли даврлар давомида жароҳатланишлар сони ўзгаришларга эга бўлган. 

1-расм. 2010-2014 йиллар давомида саноат тармоқлари бўйича 

жароҳатланишлар динамикаси. 

 

Агар 1-расм динамика ўзгариш маълумотларидан 2014 йил давомида 

содир бўлган жароҳатланишларни таҳлил қилсак, 14,3 фоизи қишлоқ хўжалиги 

тармоқ корхоналарида, 11,2 фоизи қурилиш саноатида, 9,5 фоизи нефть-газ 

саноатида, 7,9 фоизи кимё саноатида ва 57,1 фоизи саноатнинг бошқа тармоқ 

корхоналарида содир бўлган. Содир бўлган жароҳатланишларнинг 44,4 фоизи 

ишлаб чиқариш билан боғлиқ, 41,3 фоизи иш билан боғлиқ ва 14,3 фоизи 

маиший ҳолатларда юз берган. Ушбу жароҳатланишларнинг 47,6 фоизи ўлим, 

49,2 фоизи оғир ва 3,2 фоизи енгил тан жароҳат олиш билиш якунланган. 

Содир бўлган жароҳатланишларни таҳлил қилиш (жароҳатланиш 

натижаси бўйича эксперт хулосаси бўйича тўпланган ҳужжатлар таҳлили, 

кузатув, сўров ўтказиш, хўжалик ҳисоботи таҳлили, статистик маълумотлар ва 

ҳ.к.ларни ўрганиш) натижасида, шу нарса аниқландики, фикримизча, саноат 

ишлаб чиқариш жараёнидаги жароҳатланишларнинг содир бўлишига меҳнат 

шароити ва бошқа (2-расмда кетирилган) омиллар таъсир кўрсатган. 

 

 
 

2-расм. Ишлаб чиқариш жараёнида жароҳат олишга сабаб бўлувчи 

омиллар таснифи. 

Мазкур 2-расмда келтирилган омиллар инсоннинг жароҳат олишига сабаб 

бўладиган ҳолатларни юзага келтирувчи омиллар ҳисобланади. 

Психо-физиологик омиллар. Ишчи психологик режимининг бузилиши, 

чарчаши, касаллик ҳолатлари, танадаги физик (моддалар алмашинуви) 

камчиликлар, оилавий нотинчлик, иш жамоасидаги келишмовчилик, аввалги 

касаллик асоратининг таъсири ва бошқалар. 

Ташкилий омиллар. Ходимларни хавфсиз ишлаш усулларига 

ўргатилмаганлиги, ишчилар меҳнатидан ўз мутахассислиги бўйича 

фойдаланмаслик, хавфсиз меҳнат қилиш техник назоратининг йўқлиги, 

технологик жараёнларнинг ва меҳнат қилиш ҳамда дам олиш тартибларининг 

бузилиши, корхонани лойиҳалаш вақтида йўл қўйилган хатоликлар, ноқулай 

иш қуролларидан фойдаланиш, шахсий муҳофаза васиталари(махсус кийим, 

пойафзал)нинг иш шароитига тўғри келмаслиги, иш берувчиларда хавфсиз 

меҳнат шарт-шароитини таъминлашдан иқтисодий манфаатдорликнинг 

пастлиги, технологик ва ишлаб чиқаришдаги интизомсизлик. 

Техник омиллар. Дастгоҳлар, иш қуроллари, ёрдамчи воситалар, 

ҳаракатлантирувчи ва юк кўтарувчи қисмлардаги камчиликлар (асосий ишлаб 

чиқариш фондларининг эскирганлиги) ва технологик жараёнларнинг 

номукаммаллиги. 

Санитария-гигиена омиллар. Ҳаво муҳити чангланганлиги, зарарли 

моддалар мавжудлиги, иш жойи, ўтиш йўллари, майдоннинг меъёр даражасида 

ёритилмаганлиги, шовқин ва тебранишнинг мавжудлиги, ишлаб чиқариш 

хоналари ва санитария-маиший хоналарнинг етарли эмаслиги ёки талабга 

жавоб бермаслиги, шахсий гигиена талаб ва қоидаларига риоя қилинмаслиги. 

Ҳуқуқий омиллар. Меҳнатни муҳофаза қилиш соҳасидаги меъёрий-

ҳуқуқий базасини такомиллаштириш борасида етарли даражада иш олиб 

борилмаётгани, бошқарув органлари ва корхоналарда меҳнатни муҳофаза 

қилиш бўйича мутахассислар сонининг қисқартирилганлиги, иш берувчилар ва 

ходимлар томонидан меъёрий ва ҳуқуқий ҳужжатлар талабларининг бузилиш 

ҳолатларини олдини олиш юзасидан профилактика ишлари қониқарсиз олиб 

борилаётганлиги, меҳнатни муҳофаза қилиш ва меҳнат хавфсизлиги 

талабларига риоя этилиши устидан давлат ва идоравий назорат етарли даражада 

эмаслиги. 

Ушбу омиллар таъсирида юзага келадиган ишчиларнинг жароҳатланиши 

саноат корхонасига сезиларли даражада иқтисодий-молиявий зарар келтиради 

ва узоқ вақт давомида иш вақти фондининг йўқолишига сабаб бўлади. 

Меҳнат шароитининг яхшиланиши ишлаб чиқариш жараёнида юзага 

келадиган касб касаллиги ва жароҳатланиш хавфи қисқаришига, иш вақти 

фонди йўқотилишини сезиларли даражада камайтиради, шунга тезкари ҳолда 

иш вақти фондидан фойдаланиш самарадорлиги ва маҳсулот (вақт бирлиги 

ошиши натижасида) ишлаб чиқариш ҳажмининг ошишига олиб келади. 

Ишлаб чиқариш жараёнидаги меҳнат шароитини мавжуд барча 

санитария-гигиена, техника хавфсизлиги ва инсон соғлиғига путур 

етказмайдиган меъёрларда ташкил қилиш нафақат ишчиларни ижтимоий 

жиҳатдан ҳимоя қилишга, балки меҳнат унумдорлиги ва самарадорлигини 

оширишнинг захираси ҳам ҳисоблаади. Бундай натижага ишчиларнинг юқори 

меҳнат қобилияти ошиши ва иш вақти (вақтинча меҳнатга лаёқатсизлик 

оқибатида) йўқолишининг қисқартирилиши ҳисобига эришилади. 

Ишлаб чиқаришда ишчилар меҳнатини ҳимоя қилиш, меҳнат қилиш учун 

қўлай меҳнат шароитини яратиш нафақат иш вақти фондини оширишдан 

иборат бўлмасдан, ишлаб чиқариш рақобатбардошлиги ва самарадорлигини 

оширишга қаратилган ҳамдир. 

Шундай қилиб, иш вақти фондидан фойдаланиш самарадорлигини 

оширишга уч йўл: иш вақти фондининг унумсиз йўқотилишини тугатиш, 

кадрлар таркиби ва меҳнат шароитини яхшилаш ҳисобига эришилади. 

